
     శ్రీవదనము చందముఁ గని, భావించుచు సఖునికనియెఁ బ్రహ్లాదమునన్.173

వ. కళావతి యపూర్వసంతోషవతియై యున్నయది యీసంతసంబు మనకుం దేబోలు

     వినవలతు ననిన నది యిట్లనియె.

క. సంతసములు కళ్యాణపు, సంతసముం గడవలేవు జనుల కనిన భూ

     కాంతుని పెండ్లికి ముసలికి, సంతసములు కొఱతయే విచారింపఁగన్.

వ. అనుపలుకులు విని సందియంబుతో నించు కలరుచు మహిపాలుండు దాని కిట్లనియె.

చ. మొగిళులలోని యేకతము మ్రుచ్చిలి పుచ్చుకొనంగఁ జాలు దఁ

     స్తగిరికిఁ దామ్రపరికిని సంగమమైన ఘటింప నేర్తు నిన్

     మిగిలిన యట్టి బుద్ధిమతి మేదిని నెందునుఁ గాన నేమి క్రొ

     త్తగలుగఁ జూచి పెండిలి ముదంబని యాడితి బోటి చెప్పుమా.

వ. అనినం గళావతి భాగురాయణోపదేశంబునఁ దాను దేవింబ్రబోధించిన ప్రకారం

     బు రాజును జారాయణుండును ప్రశంసించుకొనుచుండఁ దద్దయు సవిస్తరంబుగా

     వినిపించి యాపని ఘటింపం బూని తానవచ్చుట యెఱింగించినం బరమానందంబున

     ధరణీకాంతుం డక్కాంతకు నత్యాదరంబునం గట్టనిచ్చి దేవితోడ నీకుం దోఁచిన

     ట్లాడు మిట మీఁది కర్తవ్యంబును నీకు నెట్ల బుద్ధి యట్ల వర్తింపుమని వీడుకొ

     ల్పి భాగురాయణు బుద్ధివిశేషంబుఁ గొండొక కొనియాడి చారాయణుతోడ.

గీ. దేవి యిబ్భంగిఁ దా మోసపోవు నొక్కొ, కార్య మిదియును నడుమ విఘ్నంబు లేక

     జరగునొకొ లాటనృపకన్యచరిత మిచట, నొరులు నెన్వరు వింట లేకుండునొక్కొ.

వ. అనుచుండఁ జారాయణుండు దేవి ననుఁ బేలువెట్టుదు నను తమకంబున నెద్దియు

     నెఱుంగ దటుసూడు మిది యవశ్యంబు సిద్ధించు ననియూరడించె నటఁ గళావ

     తి వికసితాననయగుచు దేవికి మ్రొక్కి.

క. వనజానన యొడఁబఱచితి, మనుజేంద్రుని నతని సఖుని మాయాజాలం

     బునఁ గట్టితి మీఁదటిపని, యొనరింపు రహస్యభేద మొలయక నుండన్.

వ. అనుటయు సంతసిల్లి దానికి నభినవాంబరభూషణంబు లొసంగిన నది సని యవ్వి

     ధం బంతయు భాగురాయణునకు వినిపించి ప్రసాదంబువడసి మృగాంకావళి కె

     ఱింగించి మహానందంబునం దేలు నారాజనందన చేత మెచ్చుకొనియె నిట

     దేవి యొప్పున ముహూర్తకు రప్పించి యతనిచేత వద్దినంబునం బూర్వాహ్ణంబు

     న నతివిశిష్టంబగు లగ్నంబు గలుగుట విని యప్రొద్ద వివాహం బని క్రమ్మరఁ గ

     ళావతిచేతఁ చెప్పి పుచ్చి తదనుమతోత్తరంబున ముదం బది పురంటు నగరు నలంక

